
GOUVÈNÈ CUOMO ANONSE PWOGRAM HOUSING RECOVERY PRAL KONPANSE PWOPRIYETÈ KAY YO 

POU REPARASYON DOMAJ YO AKÒZ OURAGAN IRENE, LEE AK SANDY 

 

Pwogram nan Ta Peye pou Reparasyon Domaj akòz ‘Mouvman Latè’ ki pa t garanti anba Pwogram 

Nasyonal Asirans pou Inondasyon. 

Jodi a, Gouvènè Andrew M. Cuomo te anonse Pwogram Housing Recovery pral bay konpansasyon 

okonplè pou pwopriyetè kay ki te afekte nan Ouragan Irene, Tanpèt Twopikal Lee ak Sipè-Ouragan 

Sandy pou depans reparasyon yo te fè pou domaj nan kay yo akòz ‘mouvman tè a.’ Dapre règleman 

National Flood Insurance Program (NFIP) (Pwogram Nasyonal Asirans pou Inondasyon) FEMA ki la deja, 

domaj mouvman sòl la oswa tè a lakòz – menmsi mouvman an se rezilta inondasyon – pa kalifye pou 

pwoteksyon. An konparezon, domaj fizik nan yon bilding akòz dlo inondasyon dirèk pwoteje anba NFIP. 

Kòm yon rezilta diferans sa a nan pwoteksyon an, anpil santèn pwopriyetè kay ki afekte toupatou nan 

eta a te jwenn refi pou reklamasyon NFIP yo, sa ki pa t kite plas pou viv ak okenn resous pou rebati.  

 

Gouvènè Cuomo di konsa, “Nan kèk dènye ane yo, nou te jwenn twa ouragan yon fwa chak syèk ki te fè 

anpil dega nan yon nivo nou pa t janm wè anvan nan kominote yo ki nan eta a. Menmsi nou fè anpil 

pwogrè nan rekonstwiksyon apre Irene, Lee ak Sandy, anpil Nouyòkè toujou rete san yon kote pou rele 

kay yo ak resous limite pou rebati akòz règleman Pwogram Nasyonal Asirans pou Inondasyon, ki endike 

kay ki domaje akòz 'mouvman tè a' pa pwoteje. Epoutan sa senpleman pa bon pou kèk Nouyòkè ki te 

frape di nan menm ouragan ak lòt yo pa kapab jwenn konpansasyon pou pèt yo te fèy yo. Se rezon sa a 

ki fè Leta a ap pran devan pou elimine diferans enjis sa a nan pwoteksyon asirans. Dapre Pwogram 

Housing Recovery, pwopriyetè kay yo ap jwenn tout konpansasyon pou tout reparasyon domaj yo. Nou 

kontan pou bay èd sa a yon fason pou tout Nouyòkè yo kapab vanse sou chemen pou yon 

rekonstwiksyon okonplè.”  

 

Direktè Biwo Rekonstwiksyon apre Ouragan Gouvènè, Seth Diamond, di konsa, “Anpil Nouyòkè te 

espere yo ta pwoteje paske yo te oblije achte asirans inondasyon. Men, yo pa t konnen règ NFIP sa a 

konsènan mouvman tè a. Kòm yon rezilta, pwopriyetè kay sa yo pa t resevwa èd yo t ap chèche a, epi 

anpil ladan yo ki pa t gen resous pou rebati poukont yo pa toujou retounen lakay yo. Kounye a, sitwayen 

sa yo pral kalifye pou resevwa finansman nan pwogram rekonstwiksyon kay Eta a pito, epi depans 

rekonstwiksyon kalifye yo ap garanti.”  



Haitian Creole 

 

Leta pral kontinye bay èd pou pwopriyetè kay yo pou asire moun ki enterese yo kapab aplike pou èd la. 

Answit, Biwo Rekonstwiksyon apre Ouragan pral bay èd teknik pou kominote yo anba Pwogram New 

York Rising Community Reconstruction pou evalye epi detèmine si mezi rezistans lokal kapab ede limite 

konsekans mouvman tè a. Pou jwenn plis enfòmasyon, rele nimewo 1-855-697-7263 oswa ale nan 

sitwèb  www.stormrecovery.ny.gov.  

 

Gouvènè Cuomo te kreye Biwo Rekonstwiksyon apre Ouragan nan mwa jwen 2013 pou santralize efò 

sekou ak rekonstwiksyon nan minisipalite ki afekte nan ouragan toupatou nan Eta a. Nan kolaborasyon 

serye avèk dirijan lokal yo ak dirijan kominote ki nan zòn sa yo, Biwo a ap travay pou bay repons pou 

bezwen rekonstwiksyon ki pi ijan nan kominote yo pandan l ap idantifye solisyon alontèm ak solisyon 

tounèf pou ranfòse enfrastrikti Eta a ak sistèm enpòtan yo pou pidevan. Pwogram Storm Recovery gen 

ladan pwogram Recreate NY Smart Home, ki bay pwopriyetè kay yo èd pou reparasyon/modènizasyon 

kay yo, mezi pou diminye dega ak elevasyon, ak racha, ak pwogram Ti Biznis, ki bay sibvansyon $50.000 

dola oswa plis pou ti biznis yo, ak prè ki gen ti enterè.  

